
„Apa kita sekarang engga bisa tarik laen oewang? Habis goea soeda kalain maen, bagimana?“

„Apa boleh boeat, sekarang kita misti tjari laen akal, tapi goea heran sekali bagimana loe kaloe soeda doedoek maen salamanja boleh engga inget daratan ! Loe kan djoega soeda sampe tjoekoep oemoer? Kaloe loe engga bisa boewang itoe adat, satoe kali kita nanti boleh dapet soesa. Inget toh, loe poenja tjilaka doeloe samoeanja ada lantaran boewang oewang engga bisa dengen kira.“

Kek-hoaij tida berkata soeatoe apa, tapi dari aer moekanja njata sekali jang ia ada merasa tida senang.

Meliat begitoe Hoaij-wan poen tida maoe madjoe lebi djaoe dengen ia poenja tjomelan. Laloe ia treaki panggil Tjong-tit, dan koetika pengawe itoe soeda dateng, ia berkata dengen soeara sabar:

„Tjoba liat kita poenja peritoengan sama Gan Keng-tjoei di Bogor.“

Tjong-tit sigra membalik-balik lembarannja boekoe, ketak-ketek mengitoeng dengen bidji-itoengan, kamoedian laloe berkata :

„Kita poenja oewang masi ada doewa belas riboe tiga ratoes doewa poeloe tiga roepiah delapan poeloe tiga cent.“

„Masoekin boekoe owee ambil oewang doewa belas riboe," kata Kek-hoaij, ,itoe tiga ratoes lebi owee nanti kasi oewangnja."

